Авылыбыз буйлап сәяхәт
(Сыйныфтан тыш чара)

Сәрия ГӘРӘЕВА, 

Саба районы Мичән урта мәктәбенең I квалификация категорияле технология укытучысы 
Максат. Укучыларны һәм килгән кунакларны авылыбызда яшәүче уңган-булган гаиләләр белән таныштыру; аларда җыр-моң, бию аша аралашу культурасы, хезмәт кешесенә ихтирамлылык тәрбияләү. Авылыбыздагы кул эшләре осталарының эшләрен күрсәтү.

Җиһазлау. «Безнең остаханәгә рәхим итегез!» дигән лозунг, презентация, кул эшләре күргәзмәләре, һөнәрләр турында язылган түбәндәге канатлы сүзләр: «Уңган кеше кулына туфрак учласа алтын итәр», «Эшчән бәхетне эшендә күрер, ялкау бәхетне төшендә күрер», «Һөнәрле булу гәүһәрле булудан мең артык», «Эшнең башы михнәтле булса, төбе хикмәтле булыр», «Хезмәтнең яңгыры – тир, алмасы – алтын», «Кайда яхшы эш – шунда яхшы исем».
Кичә барышы.
(«Өйрәтәләр мәктәпләрдә» көе астында сәхнәгә 6 укучы чыга. Кулларында – ручка, кәгазь, фотоаппарат.)
1 нче укучы. Барыгыз да җыелып беттеме? Кемдә нинди тәкъдимнәр бар?
2 нче укучы. Әйдәгез, бер авылны сайлап алабыз да шул авылның кешеләре турында проект эше язабыз.

3 нче укучы. Мин дә синең фикереңә кушылам. Безнең Яңа Мичән авылда нинди генә һөнәр ияләре яшәми, шулар турында языйк. 

Бай тарихлы авыл, диләр
Мичәнебез турында. 
Бабаларым иген иккән, 

Печән чапкан болында.
Авылым даны җырга күчсен, 

Еракларга таралсын.
– Без бит мичәнлеләр, – дип, 

Горурланырлык булсын!
4 нче укучы. Нигә әле сезнең авыл турында гына язарга? Безнең Иске Мичән авылы кешеләре сезнекеннән кимме әллә? 

5 нче укучы. Мин дә үзебезнең Керәнне авылы, аның кешеләре турында язам. Үз авылым кешеләрен бик тә хөрмәт итәм. 

6 нчы укучы. Туктагыз әле, ник болай бәхәсләшәсез? Безнең авыл да, безнең авыл. Ә мин Саба районыннан чыккан танылган кешеләр турында язар идем.

Саба төбәге гомер-гомергә үзенең галимнәре, язучылары, сәнгать әһелләре, мәртәбәле җитәкчеләре белән горурланып яши. 

Президентыбыз Рөстәм Нургали улы Миңнеханов – Лесхоз бистәсеннән, СССРның халык артисты Шәүкәт ага Биктимеров – Миңгәр авылыннан, композитор Рөстәм Яхин – Олы Шыңардан, Хөснул Вәлиуллин – Байлар Сабасыннан, Фасил Әхмәтов – Лесхоз бистәсеннән, Әбрар Кәримуллин – Чәбия-Чурчидән, музыка белгече Мәхмүт Нигъмәтҗанов Олы Арташ авылыннан.

7 нче укучы. Сәлам, дуслар! Бу нинди җыелыш? Нигә бәхәсләшәсез?

1 нче укучы. Безгә технология дәресеннән «Авылыбыз һәм аның һөнәрчелеге» турында проект эше эшләргә бирделәр. Темабыз бертөрле булса да, фикерләр төрле-төрле.

2 нче укучы. Мин үзебезнең Яңа Мичән турында менә күпме материал җыйдым, ә аларның безнең авылның гына һөнәрчелеге турында язасылары килми. Әйдә, киңәш бир әле. Ничек эшләргә икән?

7 нче укучы. Күрәм: темагыз да кызыклы, үзегез дә югалып калмыйсыз. Әйдәгез, мин сезне районыбыз авыллары буйлап сәяхәткә алып барам. Сәяхәттән соң бу бәхәскә нокта куелыр, дип уйлыйм.

(Проекторда – Яңа Мичән авылы күренешләре.) 
3 нче укучы. Мичән авылларының кайчан оешуын төгәл генә әйтеп тә булмый. XVIII йөз чыганагында күрсәтелгәнчә, Яңа Мичән авылында 104 хуҗалыкта 478 ир-ат, 411 хатын-кыз, ә Иске Мичәндә 53 хуҗалыкта 174 ир-ат, 163 хатын-кыз. Керәнне авылында 112 хуҗалыкта 508 ир-ат, 489 хатын-кыз көн иткән. Мәчетләр эшләгән.

Бүгенге көндә Яңа Мичән, Иске Мичән, Керәнне авылларында 285 хуҗалыкта 724 кеше яши. 
4 нче укучы. 

Җир йөзендә әллә ничә төрле 

Матур-матур җирләр булса да,

Минем өчен туган ягымнан да 

Матур яклар юк бу дөньяда. 
Туган яктан да кадерлерәк 

Нәрсә бар соң бу җирдә? 

Кайда гына булма, кайда гына йөрмә, 

Күңелемнең тора түрендә.
5 нче укучы. 

Алыштырмас идем 

Туган җирне

Дөньядагы һичбер дәүләткә,

Теләгем шул минем – бар кешегә 

Туган якта гомер итәргә.
6 нчы укучы.

Безнең авыл чишмәле,

Борма-борма инешле;

Безнең авыл бакчалы,

Татлы-татлы җимешле.

Җырга салып җырлап була –
Исеме дә килешле.
Каршысында таулары,

Тауларында урманы…

Йә, әйтегез, кемнең бар

Шул авылда булганы?

1 нче укучы.

Ничек аның исеме?

– Белдем, белдем! – дисеңме?

Аңладым белгәнеңне,

Болында йөргәнеңне,

Суында йөзгәнеңне,

Җимешен өзгәнеңне…

Ул – минем туган авылым,

Ул – синең туган авылың,

Үзең туган авыл гына
Күңелгә якын була ул!

(Гармун тавышы ишетелә.)

2 нче укучы. Чү, туктагыз, йөрәкләргә үтеп керердәй бер моң агыла. Кайдан килә ул?

3 нче укучы. Бу – югары очта яшәүче Рәхимулла абый йорты бит. Әйдәгез, кереп танышып чыгыйк әле. (Ишек шакыйлар.) 
– Әйдәгез,  рәхим итегез.

– Исәнмесез, хәлләрегез ничек? 

– Рәхимулла абый, Сезнең өйгә безне тальян тавышы чакырып кертте. Әйдә, уйнагыз әле бер! (Рәхимулла абыйлары тальян гармунда дәртле көй сузып җибәрә.) Рәхимулла абый, тальянда кайчан уйнарга өйрәндегез? Бу тальянны алганга ничә ел? (Гармунчы чыгышы.)
4 нче укучы. Рәхимулла абый гармунчы гына түгел, ул менә дигән итекче дә. Ул кышкы озын кичләрдә итек басу белән шөгыльләнә. Аның баскан итекләрен тирә-як авыллардан да килеп алалар. Әнә шулай бик күпләрне җылы итекләре белән сөендерә ул. 

(Рәхимулла абый итек басу һөнәре үзенчәлекләре белән таныштыра.)

5 нче укучы. Авылларда итек басучыларыбыз сирәкләнә бара. Ә менә сыздырып гармунда уйнаучыларыбыз шактый. Айзат Гәрәев, Ринат Сафиуллин, аның улы Радик Сафиуллин – әнә шундыйлардан. 

Яшь баянчыбыз Булат Шәрипов, әйтик, танылган җырчыларның   концертларында чыгыш ясый, туй һәм туган көннәрдә дә катнаша. 

(Видеоязма күрсәтелә.)

Рәхимулла абый, бик зур рәхмәт сезгә, сау булыгыз. Ә без сәяхәтебезне дәвам иттерик. 

(Музыка яңгырый.)
6 нчы укучы. Бу кемнәр йорты соң? 

7 нче укучы. Әллә белмисезме? Бу – безнең авылның тагын бер уңган гаиләсе. Финә Мәгърүфовналар. Безнең мәктәптә физика һәм информатика укытучысы булып эшли ул. Ирек абый белән ике ул үстерәләр. Бик тырышлар. Ирек абый балта остасы да әле ул. Әйдәгез, таныштырам. 

(Умартачы киеменнән Финә апа чыга.)

– Исәнмесез!
– Исәнмесез, урам буйлап матур итеп кемнәр йөри дисәм, үзебезнең укучылар икән. Әйдәгез, безгә керегез.

– Юк, бал кортларыгыз чагар, кермибез. Финә апа, әйтегез әле, умартачылык белән кайчанрак шөгыльләнә башладыгыз? Бу эшне кемнәр белән башкарасыз? Сез әле тагын кышка бик күп кайнатмалар да әзерләгән дип ишеттек. Шулар турында безне таныштыра алмассызмы икән?  

– Әйдәгез, әйдә, мин сезне бал белән чәй эчерәм, шунда барысын да сөйләрмен. (Сөйли.)
– Ай-һай, балы бигрәк тәмле булды! Рәхмәт сезгә.

– Өегез ямьле булсын, тормышыгыз мул булсын.

– Умарталарыгыз бал белән тулсын!

– Кайгы җиле ишек какмасын. 
Барысы бергә. Сау булыгыз!

(Музыка яңгырый.)
1 нче укучы. Ә монысы кемнәр йорты?

7 нче укучы. Бу йортта алдынгы терлекчеләр – тырыш хезмәтләре белән дан тоткан Фидәния һәм Данил Мирзиннар яши. Алар өч егет тәрбияләп үстерәләр.

Туган ягым, туган авылым, 

Мин – синең газиз балаң.

Саф сулы чишмәләреңнән 

Җаныма сихәт алам, – ди Фидәния апа.

2 нче укучы. (Видиоязма фонында.) Фидәния апа буш вакытларында кул эшләре белән шөгыльләнә. Туганнарына, күршеләренә дә матур башмак, шәлләр бәйләп бирә. Менә аның кул эшләре. Сокланмаслыкмы шушындый эшләргә?!

7 нче укучы. Әйдәгез, хәзер Мишә елгасы буйлап Иске Мичән авылына меник.

(Музыка.) 

Иске Мичән авылы турында язылган җырыбыз да бар. Ирек Һадиев башкаруында хәзер шул җырны тыңлап үтәрбез.
(«Мичәнем» дигән җыр башкарыла.)
3 нче укучы. (Фотопрезентация фонында.) Безнең авыл – бай авыл ул. Бар тырышлыкларын куеп, эшмәкәрлек белән шөгыльләнүче гаиләләребез бар: әйтик, Галинур абый Һадиевлар гаиләсе шәхси хуҗалыклардан сөт җыя, үз җирләре, трактор, комбайн, машиналары, ашлык эшкәртү җайланмалары, тегермәннәре бар. 

Галинур абый белән Гөлсем апа биш егет тәрбияләп үстерделәр. Аларның өч улы авылда төпләнеп калды. Ике улы өй җиткереп башка чыкты. Берсе – Ирек Һадиев – клубта сәнгать җитәкчесе булып эшли. 
Раил абый Мәкъсудов бозаулар сату белән шөгыльләнә, КамАЗы, берничә җиңел машинасы, аэрочанасы бар. Пилорама ачарга хыяллана. 

Сабир абый Шәйхелисламов күп еллар кибет тотты, хәзерге вакытта таксист булып эшли. Казан-Саба юлларында очратсагыз, бервакытта да утыртмыйча калмас.

Равил абый Шәйдуллин каз асрау, помидор, кыяр үстерү, тавык асрау белән шөгыльләнә. Хуҗалыгында умарта тота. Я, кайсысына тукталыйк? (Равил абыйга сүз бирелә.)
(Музыка. Фәридә Исламова чыга.) 

Фәридә. Исәнмесез, безнең урамда нишләп йөрисез?

– Проект эшенә материал җыя идек, Фәридә апа. Без сезне аш-суга бик оста дип ишеттек, әйдәгез,  үзегез белән бераз таныштырып китсәгез иде. 

– Ник урамда сөйләшеп торабыз, әйдәгез, өйгә узыйк. Яңа гына пешергән чәй ризыкларым бар, чәй эчә-эчә сөйләшербез. (Өстәл артына узалар.) 
– О-о, нинди тәмле ризыклар! Фәридә апа, әйтегез әле, әллә кулларыгызның берәр сере бармы? Бу осталык кайдан килә? (Фәридә апа үзе белән таныштыра.) 
– Ярый, сый-хөрмәтләрегез өчен зур рәхмәт, Фәридә апа. Без тагын кунакка килербез әле сезнең янга. Сау булыгыз.

– Дусларым, ә хәзер кайсы урамга барыйк икән?

– Әйдәгез, югары очка меник. Карагыз, соңгы елларда нинди матур өйләр калкып чыкты. Йортлар төзелә, сабыйлар туа, димәк, яшибез әле!

4 нче укучы. Я, җитәр, әйдәгез урам буйлап йөреп эш чыкмас, кайтып, эшкә тотынырга кирәк. 

5 нче укучы. Рәхмәт сезгә, авылдашлар! Матур, мул тормышта яшәгез. 

6 нчы укучы. Менә, дуслар, проект эшенә күпме материал тупладык, әйдәгез, эшкә тотыныйк!

Барысы бергә. Әйдәгез!

7 нче укучы. «Авылыбыз буйлап сәяхәт» дигән кичәбез тәмам. Тыңлап-карап утыруыгыз өчен зур рәхмәт. 

